
 

 

  

 

 

 

13 Mawrth 2023 

Annwyl Lywydd, 

Memorandwm Cydsyniad Deddfwriaethol Atodol Llywodraeth Cymru ar Fil Cyfraith yr UE a 

Ddargedwir (Memorandwm Rhif 4)               

Deallaf fod y Pwyllgor Busnes, ddydd Mawrth 7 Mawrth 2023, wedi gosod terfyn amser adrodd dros 

dro i’m Pwyllgor, sef dydd Mawrth 14 Mawrth, ar gyfer memorandwm cydsyniad deddfwriaethol 

atodol pellach ar Fil Cyfraith yr UE a Ddargedwir (Dirymu a Diwygio), nad oedd bryd hynny wedi ei 

osod gerbron y Senedd. Byddwch yn gwybod fod Memorandwm Rhif 4 yn y pen draw wedi ei osod 

ddydd Gwener 10 Mawrth. 

Yn ein cyfarfod y prynhawn yma, er ein bod wedi gallu nodi Memorandwm Rhif 4, ni fu amser ar 

gyfer unrhyw fath o ddadansoddi nac ystyriaeth ystyrlon. Mae hyn yn anffodus.  

Ysgrifennais at y Cwnsler Cyffredinol yr wythnos diwethaf a mynegais bryderon fy Mhwyllgor, wrth i 

Filiau sy’n destun memoranda cydsyniad deddfwriaethol agosáu at ddiwedd y broses graffu yn 

Senedd y DU, dylai Llywodraeth Cymru wneud rhagor i sicrhau bod y Senedd yn cael gwybodaeth 

hollbwysig mewn modd mwy amserol. Rydym yn cydnabod, fodd bynnag, fod cymhlethdodau o ran 

Llywodraeth Cymru yn ymgysylltu â Llywodraeth y DU ynghylch deddfwriaeth Cymru a Lloegr yn 

cyfrannu at yr anawsterau. 

O ystyried arwyddocâd a chymhlethdod y Bil, roedd adroddiad fy Mhwyllgor ar y Memoranda 

cynharach yn gofyn am ystyriaeth ofalus a manwl. O ystyried y cyfyngiadau amser, nid ydym yn credu 

ei bod yn ymarferol na hyd yn oed yn bosibl inni roi ystyriaeth o’r fath i Femorandwm Rhif 4 a llunio 

adroddiad a allai lywio’r ddadl sydd ar ddod yn y Senedd ar gynnig cydsyniad deddfwriaethol ar gyfer 

y Bil mewn modd ystyrlon a defnyddiol. Mae hyn hefyd yn destun gofid. 

Hyderaf y bydd hyn yn ddefnyddiol i chi yn eich trafodaethau fel Pwyllgor. 

Yn gywir, 

 

Huw Irranca-Davies 

Cadeirydd 


